
Sumangga, ampun kesupen kita tansah syukur dhumateng ngarsanipun
Allah subhanahu wataala. Kelawan ngucapaken alhamdulillahi rabbil
alamin keranten ing siang dinten ingkang minulya menika kita sedaya
saget makempal wonten panggenan ingkang sae inggih punika baitullah
saperlu nindakaken ibadah Jumat.

Shalawat lan salam mugi tansah dipunparingaken dhumateng junjungan
kita Nabi agung Muhammad shallallahu ‘alaihi wasallam lan ugi
dhumateng para kaluwarga, para sahabat, saha para pendherekipun
ingkang tansah manut lan mituhu ndherek dhawuhipun ngantos benjang
wonten ing akhirat.

Mangga sami takwa dhumateng Allah subhanahu wataala kelawan
nindakaken perintahipun lan nebihi sedaya awisanipun. Mugi tambah
dinten takwa lan sykur kita dhumateng Allah, tambah langkung sae
sahinggo kita saget pinaringan ridhanipun. Amin

Allah Ta'ala paring pangandikan,

“He para wong Mukmin kabeh, sira padha wedia ing Allah kalawan sajatining
wedi, lan sira aja padha mati, kajaba mati Islam.” (QS. Ali Imran: 102)

Jamaah shalat Jumat Ingkang Berbahagia,

Kita wekdal sakmenika asring sanget midhangetaken berita utawi
mersani langsung tiyang-tiyang ingkang remen tumindak dosa kanthi
terang-terangan. Nerjang awisanipun Allah menika mboten tedheng
aling-aling malahan kathah kang ndhuweni raos bangga kelawan
tumindakipun. Wal ‘iyyadzu billah.

Lelakon kados menika kalawau kawestanan wonten ing syariat Islam
nggih punika Mujaharah. Wonten ing kitab Fathul Bari kagunganing Alim
minulya Imam Ibnu Hajar Al-Asqalani dipun jelasaken bilih Mujaharah
menika renane enten tiga:

Setunggal, nuduhake maksiat utawi nglakoni maksiat kanthi terang-
terangan. Contone nedha utawi ngombe wonten ing siang wulan
Ramadhan, tumindak zina kanthi terang-terangan, lan sanesipun.

Kalih, wong kang nglakoni maksiat ana ing rina wengi sakbanjur ditutup
dening Allah tumindake ananging rikala wektu siange malah deweke
critakake kelawan tiyang sanes.

Tiga, wong-wong kang fasik sing padha nyritakake tumindak fasike.

Para alim sakmenika nerangaken bilih wujud tumindak Mujaharah

ing zaman niki kathah sanget modelipun. Panggonan maksiat kados
lokalisasi, diskotik, pamer aurot ana ing medsos, ikhtilath (campur
baur) antaraning pria lan wanita sanes mahram, istihza’ (ngina) syariat,
mbubarake syi'ar agama, lan sak pinunggalane.

Allah subhanahu wata'ala terang paring awisan ana ing firmanipun,

“Sanyatane wong-wong kang dhemen nyebarake perkara ala ana ing
kalangane wong-wong mu’'min iku, yekti dheweke bakal padha kaptrapan
siksa kang lara ana ing donya lan akherat, lan Allah iku Nguningani, dene sira
kabeh ora padha ngerti.” (QS. An-Nur: 24)

Jamaah shalat Jumat Ingkang Berbahagia,

Wonten ing ayat kang sampun kasebat, Allah subhanahu wata’ala ngancem
tiyang-tiyang kang senengane nduduhake kemungkarane utawi tumindak
maksiate ana ing tengah-tengahing masyarakat menungsa. Menika wau
kagolong tumindak kang jelas nedahake menawi tiyang niku nantang
Allah subhanahu wata'ala Dzat kang ngawisi perkawis menika.

Imam al-Bukhari lan Muslim ngriwayataken satunggal hadits saking
sahabat Salim bin Abdillah, bilih Rasulullah shallallahu ‘alaihi wasallam

paring sabda,

“Kabeh umatku (Muhammad) bakal dipangapura (dosane) kajaba wong kang
Mujaharah. Sing diarani Mujaharah yaiku Wong kang nglakoni maksiat ana
ing rina wengi sakbanjur ditutup dening Allah tumindake ananging dheweke
malah ngucap: Aku wis nglakoni kaya ngene amalan rikala bengi mau.

Kamangka Allah wis nutupi dosane, malahan rina esuke dheweke nyingkap
satire Allah subhanahu wataala.” (HR. Al-Bukhari No. 5721)

Jamaah shalat Jumat Ingkang Berbahagia,

Mila kita sami padha ajrih dhumateng Allah subhanahu wata'ala kanthi
nebihi lelaku mujaharah. Keranten nabi kita Muhammad shallallahu ‘alaihi
wasallam sampun nerangken bilih tiyang ingkang njarag nglakoni dosa
menika bakal diukum dening Allah wonten ngalam donya sak durunge
ing alam akherat mangkeh.

Kados dene katerangaken wonten ing hadits Ibnu Umar radhiyallahu
‘anhuma bilih piyambakipun nate mireng Nabi Muhammad shallallahu
alaihi wasallam paring sabda,

“He kaum Muhajirin, ana lima perkara menawa awakmu kabeh diuji kanthi
kuwi mau (bakal cilaka awakmu kabeh)—lan aku tansah njaluk reksa saka
ngarsaning Allah Ta'ala supaya awakmu ora nekani:

“Ora ana tumindak zina kang sumebar ana ing kaum, nganti padha nglakoni
kanthi terang-terangan, kajaba Allah bakal numpahake tha’'un lan pagebluk
kang durung ana sak durunge.”

“Menawa wong-wong padha ngurangi takeran lan timbangan kajaba bakal
ditibani paceklik, susahing urip, lan zalime penguasa marang wong-wong
kabeh.”

“Menawa wong-wong padha nahan kewajiban zakat saka bandha-bandhane,
kajaba bakal ditahan banyu udan saka langit. Lan sekirane ora marga kewan-
kewan ternak banyu udan kuwi mau bakal terus ditahan.”

“Lan menawa wong-wong kuwi padha mblenjani sumpahe marang Allah lan
Rasule, kajaba Allah bakal ndadekake musuh bisa nquasai wong-wong kuwi
mau lan bakal ngrampas apa wae kang diduweni.”

“Lan menawa pemimpin-pemimpin kuwi ora padha nrapake hukum
kitabullah lan milih apa wae kang luwih sae saka ketetapane Allah, kajaba
padha didadekake siji lan liani padudan utawi congkrah.” (HR. Ibnu Majah
No. 4019)

Jamaah shalat Jumat Ingkang Berbahagia,

Menika wau bebayane lelaku Mujaharah wonten ing panggesangan donya
kita sami, punapa malih ana ing akherat samangkeh menawa pelakunipun
mboten sempat tobat dhumateng Allah subhanahu wataala.

Mekaten materi khutbah Jumat ingkang saget kawula aturaken, mugi-
mugi kita saged nindakaken amar makruf nahi mungkar, ingkang sanget
ageng faedahipun.

